
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

চিঠি বাজি
১৪১


বরযাত্রীদের সঙ্গে সুকান্ত বিয়েবাড়িতে উপাস্থত হল। সেখানেও গোলযোগের কোনও লক্ষণ তার নজরে পড়ল না।

 সুকান্ত দেখল, ষোল-সতরো বছরের একটি ছেলে নিমন্ত্রিতদের পান আর সিগারেট পরিবেশন করছে, কন্যাপক্ষের লোকে তাকে লম্বু্ বলে ডাকছে। তাকে ইশারা করে কাছে ডেকে সুকান্ত চুপি চুপি প্রশ্ন করল, তুমি সুনন্দার ছোট ভাই লম্বু?

 লম্বু বলল, আজ্ঞে হ্যাঁ।

 —এদিকের খবর কি?

 —খবর সব ভালই। দিদিকে এখন সাজানো হচ্ছে, একটু পরেই তো বিয়ের লগ্ন।

 —সুনন্দা চলে গেছে?

 —কি বলছেন আপনি, বিয়ের কনে কোথায় চলে যাবে?

 —তোমার আর এক দিদি নন্দা, তার খবর কি?

 —বা রে! আমার তো একটি দিদি, তার সঙ্গেই তো আপনার বিয়ে হচ্ছে।

 সুকান্ত চোখ কপালে তুলে বলল, ও!


রাত বারোটার পরে বাসরঘরে অন্য কেউ রইল না। সুকান্ত জিজ্ঞাসা করল, তুমি সুনন্দা না নন্দা?

 —দুইই। পোশাকী নাম সুনন্দা, আটপৌরে ডাকনাম নন্দা।

 —চিঠিতে অত সব মিছে কথা লিখলে কেন?

 —কোনও কুমতলব ছিল না। সত্যবাদী উদারচরিত ভাবী বরকে একটু বাজিয়ে দেখছিলুম সইবার শক্তি কতটা আছে।

